
Għeb bla ħsieb ix-xwejjaħ ġwejjed
li ħdejn għatbu kien jintasab,
fil-bard jixrob xemx għajjiena
dell u frisk fl-affann u fl-għaraq.
Hu biss, qajla kien jitħarrek,
bħal disinn f’paġna ta’ ktieb,
medhi jgħodd l-uċuħ għaddejja,
dawk ta’ nies, qtates u klieb.

Jien kont ngħaddi spiss quddiemu,
parti sar fl-armar tat-triq,
niċċa oħra ta’ qdusija,
li nsellimlu sar istint.
Kont stampajtu fis-subkonxju
b’qattus sufi ħdejn saqajh,
bil-beritta mdeffsa f’rasu,
bieb imbexxaq f’ġenb, warajh.

… Issa l-bieb tila maħsula,
l-ebda siġġu, l-ebda xiħ;
fadal biss qattus imkebbeb
joħlom f’rokna, jistennieh.




